
           
           ᓇᑭᓐᖔᕐᓂᕆᔭᖓᑦ  
 

ᓄᓇᕘᑉ ᓄᑖᖑᔪᖅ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ 
 

ᑕᐃᑲᓐᖓᓂᑦ 1999-ᒥᑦ, ᓄᓇᕗᑦ ᐊᑐᖅᓯᓯᒪᒻᒪᑕ ᐆᒥᖓ ᓄᓇᔅᓯᐊᖅ ᐊᒡᒍᖅᓯᒪᓂᖓᓄᑦ ᐃᓕᓐᓂᐊᖅᑐᓕᕆᓂᕐᒧᑦ 
ᒪᓕᒐᖅ. 1999-ᖑᑎᓪᓗᒍ, ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᐊ ᐱᒋᐊᓚᐅᖅᓯᒪᕗᑦ ᓄᑖᒥᒃ ᒪᓕᒐᔅᓴᐅᔪᒥᒃ ᑐᕌᖓᔪᒥᒃ 
ᓄᓇᕘᒧᑦ.  
 

ᒪᓕᒐᔅᓴᖅ 1, ᓯᕗᓪᓕᖅᐹᖑᔪᖅ ᓴᓇᔭᐅᔪᖅ-ᓄᓇᕘᑉ-ᐃᓗᐊᓂᑦ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᓴᖅᑭᑕᐅᓚᐅᖅᖢᓂ 
2002-ᖑᑎᓪᓗᒍ ᐊᒻᒪᓗ ᕿᒥᕐᕈᔭᐅᓂᕆᔭᖓᑦ ᒪᓕᒐᓕᐅᕐᕕᒻᒥᑦ ᓄᖅᑲᖅᑎᑕᐅᓪᓗᓂ 2003-ᖑᑎᓪᓗᒍ.   
 

ᓄᓇᓕᓐᓂᑦ ᑐᓴᕋᓱᐊᕈᑎᖏᑦ ᐆᒃᑐᕈᑕᐅᔪᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᑲᔪᓯᕙᓪᓕᐊᓕᓚᐅᖅᑐᑦ ᐃᓱᓕᓕᖅᑎᓪᓗᒍ 
2004. ᑕᒪᐃᓐᓂᒃ ᓄᓇᓕᐅᔪᑦ ᓄᓇᕘᒥᑦ ᐅᐸᑦᑕᐅᓪᓗᑎᒃ, ᑲᑎᒪᖃᑎᒋᔭᐅᓪᓗᑎᒃ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ 
ᑲᑎᒪᔨᖏᑦ, ᐃᓕᓐᓂᐊᕐᕕᒻᒥᑦ ᐃᖅᑲᓇᐃᔭᖅᑎᖏᑦ ᐊᒻᒪᓗ ᑭᒃᑯᓕᒫᖅᑎᑦᑎᓪᓗᑎᒃ ᓄᓇᓕᐅᔪᓂᑦ. ᑐᑭᒧᐊᕆᓂᐊᖅᑐᒥᒃ 
ᑲᑎᒪᔨᕋᓛᒥᒃ ᐃᔅᓯᕙᐅᑕᖃᖃᑎᖃᖅᖢᑎᒃ ᑐᓐᖓᕕᒃᑯᓐᓂᑦ ᑲᑎᒪᔾᔪᑎᖃᖅᐸᓚᐅᖅᑐᖅ ᑕᒪᑐᒧᖓ 
ᐅᓄᖅᑐᐃᖅᓱᒻᒪᕆᒃᖢᑎᒃ 2006-ᒥᑦ ᐊᒻᒪ 2007-ᒥᑦ. ᑐᑭᒧᐊᕆᔨᑦ ᑲᑎᒪᔨᕋᓛᑦ ᐃᓚᖃᖃᓯᐅᑎᓚᐅᖅᑐᑦ ᑖᒃᑯᓂᖓ 
ᐱᖓᓲᔪᓂᒃ ᐊᒡᒍᖅᓯᒪᔪᓂᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᓐᓂᒃ, ᐊᒻᒪᓗ ᑲᒪᓴᓐ 
ᐃᓕᓐᓂᐊᕐᓂᕐᒧᑦ ᐅᐃᕖᑎᑐᑦ ᓄᓇᕘᒥᑦ (ᓯᕕᓴᓇ), ᓄᓇᕘᒥᑦ ᐃᓕᓴᐃᔨᓄᑦ ᑲᑐᔾᔨᖃᑎᒌᖏᓐᓂᒃ, ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᑦ ᑲᑐᔾᔨᖃᑎᒌᖏᓐᓂᒃ, ᓄᓇᕘᒥᑦ ᐃᓕᖅᑯᓯᖅᓱᓐᖏᑦᑐᑦ ᓱᓴᐃᔭᑎᖓᓐᓂᒃ, ᐊᒻᒪᓗ ᓄᓇᕘᒥᑦ 
ᕼᐋᒻᓚᒃᑯᑦ ᑲᑐᔾᔨᖃᑎᒌᖏᓐᓂᒃ.   

 

ᐅᑯᐊ ᑐᓴᖅᑕᐅᓯᒪᔪᑦ ᑲᑎᒪᓂᐅᔪᓂᒃ ᐊᔾᔨᒌᓐᖏᑦᑐᓂᒃ ᐊᒻᒪᓗ ᑐᓴᕋᓱᐊᕈᑎᐅᔪᑦ ᑐᓐᖓᕕᒋᔭᐅᓪᓗᑎᒃ ᑕᒪᑐᒧᖓ 
ᓯᕗᓪᓕᖅᐹᖅᓯᐅᑎᒧᑦ ᐊᒻᒪᓗ ᓄᓇᕘᒥᐅᓄᑦ ᐊᑐᕐᔫᒥᔪᒥᒃ ᒪᓕᒐᓕᐅᕆᓇᓱᐊᖅᖢᑎᒃ ᐃᓗᐊᒍᑦ ᓄᑖᑉ ᒪᓕᒐᐅᑉ. T 
 

ᐅᑯᐊᑕᕝᕙ ᐊᖏᔪᑦ ᐊᓯᔾᔨᐅᑎᔪᑦ ᐃᓚᒋᔭᐅᔪᑦ ᐃᓗᐊᓂᑦ ᐱᒋᐊᖅᑕᐅᓯᒪᔫᑉ ᒪᓕᒐᐅᑉ, ᐃᓚᖃᖅᖢᑎᒃ:  
 

• ᐃᓄᐃᑦ ᖃᐅᔨᒪᔭᑐᖃᖏᑦ ᑐᓐᖓᕕᒋᔭᐅᓕᖅᖢᓂ, ᐃᓚᖃᖅᖢᑎᒃ ᐱᔭᕆᐊᖃᖅᑎᑦᑎᓂᕐᒥᒃ ᒥᓂᔅᑕᖓᓐᓂᑦ 
ᐃᓕᓐᓂᐊᖅᑐᓕᕆᓂᕐᒧᑦ, ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᑦ ᐊᒻᒪᓗ ᐃᓕᓴᐃᔨᓄᑦ. 

• ᐊᔅᓱᕈᕐᓂᖓᓄᑦ ᐅᖃᐅᓯᓂᒃ ᒪᕐᕈᐃᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᐃᓄᒃᑎᑐᑦ ᐅᖃᐅᓯᖏᒍᑦ. 
• ᐱᔭᒃᓴᖃᕐᓂᖅᓴᐅᓕᖅᖢᑎᒃ ᓄᓇᓕᓐᓂᑦ ᐃᓕᓐᓂᐊᑐᓕᕆᔨᑦ ᐃᓗᐊᓄᑦ ᐊᑐᐊᒐᓕᐅᕐᓂᑦ, ᑐᑭᒧᐊᕆᔭᐅᓂᖏᑦ 

ᐊᖓᔪᖅᑳᑦ ᐃᓕᓐᓂᐊᕐᕕᓐᓂᑦ ᐊᒻᒪᓗ ᐊᐅᓚᑕᐅᓂᖏᑦ ᐃᓕᓐᓂᐊᕐᕕᐅᑉ ᐃᓗᐊᓂᑦ ᐱᓕᕆᐊᖑᕙᑦᑐᑦ. 
• ᐃᑲᔪᖅᑕᐅᓂᖅᓴᐅᓪᓗᑎᒃ ᐃᓕᓐᓂᐊᖅᑐᑦ ᐊᑐᖅᖢᑎᒃ ᐊᑐᓃᖓᔪᒥᒃ ᐃᓕᓐᓂᐊᕈᑎᓂᒃ, 

ᐅᖃᐅᔾᔨᒋᐊᖅᑎᖃᐅᖅᖢᑎᒃ ᐃᓕᓐᓂᐊᕐᕕᓕᒫᓂᑦ, ᐅᐸᒍᑎᓂᖏᓐᓄᑦ ᐃᓕᓐᓂᐊᖅᑎᑦ ᐊᑐᒐᔅᓴᐃᑦ ᐊᒻᒪᓗ 
ᐃᓗᓐᓂᐊᕐᕕᐅᑉ ᐃᓗᐊᓂᑦ ᓄᖅᑲᖅᑎᑕᐅᔪᑦ ᐃᓚᖃᓕᖅᖢᑎᒃ ᐃᑲᔪᐃᓂᕐᒧᑦ ᐸᕐᓇᐅᑎᓂᒃ, ᐊᒻᒪᓗ 
ᐃᓱᖃᖅᑎᑕᐅᓪᓗᑎᒃ ᐅᓄᕐᓂᖏᑦ ᐃᓕᓐᓂᐊᖅᑎᑦ-ᐃᓕᓴᐃᔨᑦ ᓈᓴᐅᑎᖏᑦ. 

• ᒪᓕᒐᑎᒍᑦ ᐃᓕᓴᕆᔭᐅᓂᖏᑦ ᐃᓕᓐᓂᐊᑐᓕᕆᔨᑦ ᑲᑎᒪᔨᖏᑦ ᑲᑐᔾᔨᖃᑎᒌᖓᑦ ᐃᑲᔪᐃᓂᖏᓐᓄᑦ ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᓐᓂᒃ ᐃᓚᐅᓗᑎᓪᓗ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᐊᖏᓐᓄᑦ 
ᐸᕐᓇᑦᑕᐅᕙᑦᑐᓄᑦ.  

ᑖᓐᓇ ᓄᑖᖅ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐃᓚᓕᐅᔾᔨᓯᒪᕗᖅ ᐊᑐᓕᖁᔭᐅᓯᒪᔪᓂᒃ ᐱᔭᐅᔪᑦ ᑐᓂᔭᐅᔪᓂᒃ, 
ᑭᐅᔾᔪᑎᐅᔪᑦ ᐃᓱᒪᓕᐊᓄᑦ ᐊᒻᒪᓗ ᕿᒥᕐᕈᔭᐅᓂᖏᓐᓄᑦ ᐅᖃᐅᓯᕆᔭᐅᓂᖏᑦ ᓯᕗᓪᓕᖅᐹᒥᑦ ᐱᒋᐊᖅᑕᐅᓂᑯᒥᑦ 2003-ᒥᑦ 
ᐊᒻᒪᓗ 2006-ᒥᑦ ᐅᓂᒃᑳᓕᐊᖑᓯᒪᔪᖅ ᑖᒪᔅ ᐳᔾᔪᒧᑦ, ᐃᓚᒋᖃᓯᐅᑎᓪᓗᒋᑦ ᑎᑭᓐᓇᓱᐊᖅᑕᐅᓯᒪᔪᑦ ᑎᑎᕋᖅᑕᐅᓯᒪᔪᑦ 
ᐃᓗᐊᒍᑦ ᐱᓇᓱᐊᖅᑕᕗᑦ.  
 

ᐱᒋᐊᖅᑎᑕᐅᓯᒪᔪᖅ ᑖᓐᓇ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐃᓗᐊᓄᑦ ᒪᓕᒐᓕᐅᕐᕕᐅᑉ ᓴᖅᑭᑕᐅᓪᓗᓂ ᐱᖁᔭᔅᓴᖅ 21 
ᐅᓪᓗᖓᒍᑦ ᓄᕕᐱᕆ 5, 2007, ᐊᒻᒪᓗ ᑐᓐᓂᕆᔭᐅᓚᐅᖅᖢᓂ ᑲᑎᒪᔨᕋᓈᖑᐃᓐᓇᖅᑐᓄᑦ ᐋᓐᓂᐊᖃᖅᑕᐃᓕᒪᓂᕐᒧᑦ 
ᐃᓕᓐᓂᐊᖅᑐᓕᕆᓂᕐᒧᓪᓗ. ᑲᑎᒪᔨᕋᓛᖑᔪᑦ ᑎᑎᕋᖅᓯᒪᔪᓂᒃ ᑐᓂᔭᐅᔪᓂᒃ ᐱᕙᒃᖢᑎᒃ, ᑲᑎᒪᕕᔾᔪᐊᖅᑎᑦᑎᕙᒃᖢᑎᒃ, 
ᐊᒻᒪᓗ ᑲᑎᒪᖃᑎᒋᔭᐅᕙᒃᖢᓂ ᒥᓂᔅᑕᖓ ᐃᓕᓐᓂᐊᖅᑐᓕᕆᓂᕐᒧᑦ ᐅᖃᐅᓯᐅᓪᓗᑎᒃ ᐃᓗᓕᖏᑦ ᐱᖁᔭᔅᓴᐅᑉ. 
ᐅᓄᖅᑐᒻᒪᕇᑦ ᐱᖁᔨᕗᖔᕈᑎᑦ ᖄᖏᖅᑎᑕᐅᓚᐅᖅᑐᑦ ᑲᑎᒪᔨᕋᓛᖑᔪᓄᑦ ᐃᑲᔪᖅᑎᖃᖅᖢᑎᒃ ᒥᓂᔅᑕᒥᒃ 
ᐃᓕᓐᓂᐊᖅᑐᓕᕆᓂᕐᒧᑦ ᐊᓯᔾᔨᖅᑕᐅᓪᓗᓂ ᐱᐅᓯᒋᐊᖅᑕᐅᓪᓗᓂᓗ ᐱᖁᔭᔅᓴᖅ. ᑲᑎᒪᔨᕋᓛᖑᔪᑦ ᕿᒥᕐᕈᐃᔭᕇᕋᒥᒃ 
ᐅᓂᒃᑳᓕᓚᐅᖅᑐᑦ ᒪᓕᒐᓕᐅᕐᕕᒻᒧᑦ ᓯᑎᐱᕆ 15, 2008-ᒥᑦ.  
 

ᑖᓐᓇ ᓄᑖᖅ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐱᖓᔪᐊᓐᓂᒃ ᐅᖃᓕᒫᖅᑕᐅᓚᐅᖅᑐᖅ ᓄᓇᕘᑉ ᒪᓕᒐᓕᐅᕐᕕᖓᓐᓂᑦ  
ᑕᒪᕐᒥᑦᑎᐊᖅ ᒪᓕᒐᓕᐅᖅᑎᑦ ᓈᒻᒪᔅᓴᖅᖢᑎᒃ ᓯᑎᐱᕆ 18, 2008-ᒥᑦ. ᑲᒥᓴᓇᐅᑉ ᓄᓇᕘᒥᑦ ᐊᖏᖅᖢᓂᐅᒃ 
ᑕᕝᕙᓂᑦᑕᐃᓐᓇᖅ ᐅᓪᓗᖓᓐᓂᑦ ᒪᓕᒐᓐᖑᖅᖢᓂ.  

